
		উইকিসংকলন থেকে

		


		

		
		

		পরিভ্রমণে চলুন
		অনুসন্ধানে চলুন
		এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 


তোমরা আমায় নিন্দে ক'রে দাও না যতই গালি,

আমি কিন্তু মাখছি আমার গালেতে চুনকালি,

কোনো কাজটাই পারি নাকো বলতে পারি ছড়া,

পাশের পড়া পড়ি না ছাই পড়ি ফেলের পড়া।

তেতো ওষুধ গিলি নাকো, মিষ্টি এবং টক

খাওয়ার দিকেই জেনো আমার চিরকালের সখ।

বাবা-দাদা সবার কাছেই গোঁয়ার এবং মন্দ,

ভাল হয়ে থাকার সঙ্গে লেগেই আছে দ্বন্দ্ব ।

পড়তে ব'সে থাকে আমার পথের দিকে চোখ,

পথের চেয়ে পথের লোকের দিকেই বেশী ঝোঁক।

হুলের কেয়ার করি নাকো মধুর জন্য ছুটি,

যেখানে ভিড় সেখানেতেই লাগাই ছুটোছুটি।

পণ্ডিত এবং বিজ্ঞজনের দেখলে মাথা নাড়া,

ভাবি উপদেশের ষাঁড়ে করলে বুঝি তারা।

তাইতো ফিরি ভয়ে ভয়ে, দেখলে পরে তর্ক,

বুঝি কেবল গোময় সেটা,- নয়কো মধুপর্ক।

ভুল করি ভাই যখন তখন, শোধরাবার আহ্লাদে

খেয়ালমতো কাজ করে যাই, কষ্ট পাই কি সাধে ?

সোজাসুজি যা হয় বুঝি, হায় অদৃষ্ট চক্র!

আমার কথা বোঝে না কেউ পৃথিবীটাই বক্র।।

		 এই পাতা শেষ সম্পাদিত হয়েছে ১২:০৯টার সময়, ১ জুন ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

